
ქალბატონო ირინა,
„სოციალური დახმარების შესახებ“ საქართველოს კანონის მე-17 მუხლის „გ“ და „ზ“ პუნქტების თანახმად, სსიპ-სოციალური მომსახურების სააგენტო, კანონმდებლობით მინიჭებული კომპეტენციის ფარგლებში, აწარმოებს ქვეყანაში მცხოვრები „სოციალურად დაუცველი ოჯახების მონაცემთა ერთიან ბაზას“, უზრუნველყოფს სოციალური დახმარებების ადმინისტრირებასა და ამ დახმარებების ეფექტიანობის მონიტორინგს.
„ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს  მთავრობის 2010 წლის 24 აპრილის  N126 დადგენილების  პირველი მუხლის მე-2 პუნქტის  „გ“ ქვეპუნქტის საფუძველზე, ყველა ადმინისტრაციულმა ორგანომ შეუფერხებლად უნდა უზრუნველყოს მათ ხელთ არსებული მონაცემთა ბაზების და/ან საჭირო ინფორმაციის ხელმისაწვდომობა, საქართველოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - სოციალური მომსახურების სააგენტოსათვის, მხარეთა შორის გაფორმებული შეთანხმების და/ან მოთხოვნის შესაბამისად. 
ამავე დადგენილებით დამტკიცებული „სოციალურად დაუცველი ოჯახების მონაცემთა ერთიანი ბაზის ფორმირების წესის“ მე-6 მუხლის პირველი პუნქტის „გ“ ქვეპუნქტი, ოჯახის მხრიდან, სააგენტოს ანიჭებს უფლებას, ნებისმიერი წყაროდან, მოიპოვოს საჭირო ინფორმაცია, რომელიც უკავშირდება სოციალურად დაუცველი ოჯახის ან მისი ცალკეული წევრ(ებ)ის იდენტიფიკაციას, ფინანსურ და ქონებრივ მდგომარეობას, პერსონალურ და სხვა მონაცემებს, რაც უკავშირდება მონაცემთა ბაზაში რეგისტრაციას. შესაბამისად, გამოხატულია მონაცემთა სუბიექტის წერილობითი თანხმობა, სააგენტომ ნებისმიერი წყაროს გამოყენებით, დაამუშავოს ოჯახის წევრების შესახებ პერსონალური ინფორმაცია.
საქართველოს შრომის, ჯანმრთელობისა და სოციალური დაცვის მინისტრის 2010 წლის 20 მაისის №141/ნ ბრძანებით დამტკიცებული „სოციალურად დაუცველი ოჯახების სოციალურ-ეკონომიკური მდგომარეობის შეფასების წესის“ მე-10 მუხლის თანახმად, ოჯახში ვიზიტის დროს ოჯახის დეკლარაციის შევსებისას, „E“ ბლოკში „კომუნალური ხარჯები“ ფიქსირდება ოჯახის მიერ დეკლარაციის შევსების თვის წინა მეორე თვიდან გასული თორმეტი თვის განმავლობაში გაწეული ხარჯები ოჯახის მიერ ელექტროენერგიის, წყლის, დასუფთავების,  ან/და ბუნებრივი აირის მოხმარებაზე.
ამავე წესის მე-4 მუხლის თანახმად, ოჯახის დეკლარაციის შევსებამდე, სააგენტოს უფლებამოსილ პირს უფლება აქვს, მოიძიოს ოჯახის შესახებ მისთვის საჭირო ინფორმაცია ნებისმიერი წყაროდან და ინტერვიუირების პროცესში შეადაროს იგი ოჯახის მიერ მიწოდებულ ინფორმაციას, შეუსაბამობის შემთხვევაში, მიუთითოს ოჯახის უფლებამოსილ წარმომადგენელს ინფორმაციის უზუსტობის შესახებ.
ზემოაღნიშნული მიზნების მისაღწევად, „სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიის დამტკიცების შესახებ“ საქართველოს მთავრობის 2014 წლის 31 დეკემბრის N758 დადგენილების პირველი მუხლის მე-2 პუნქტის „დ“ ქვეპუნქტით, გათვალისწინებულ იქნა,  ეთხოვოთ კერძო სამართლის იურიდიულ პირებს (მათ შორის, ელექტროენერგიის განაწილების, ბუნებრივი გაზის განაწილებისა და წყალმომარაგების ლიცენზიის მფლობელ პირებს, აგრეთვე დაგვა-დასუფთავების და/ან ნარჩენების მართვის შესაბამის ოპერატორ კომპანიებს ან დასუფთავების მოსაკრებლის ამკრებ შესაბამის უფლებამოსილ პირებს და სხვა) აღმოუჩინონ ქმედითი დახმარება და/ან მიაწოდონ მათ ხელთ არსებული მონაცემთა ბაზები და/ან საჭირო ინფორმაცია სააგენტოს, მხარეთა შორის გაფორმებული შეთანხმების და/ან მოთხოვნის შესაბამისად.
დღეის მდგომარეობით, ელექტროენერგიის მიმწოდებელ ლიცენზიანტებთან (სს თელასი, სს ენერგო-პრო ჯორჯია) გაფორმებული მემორანდუმების საფუძველზე, სააგენტოსთვის ხელმისაწვდომია, შესაბამისი სამომხმარებლო აბონენტების მიერ მოხმარებული (დახარჯული) და ანაზღაურებული (გადახდილი) ელექტროენერგიის თაობაზე.
ზემოაღნიშნულიდან გამომდინარე, სსიპ-სოციალური მომსახურების სააგენტოს, ასევე ესაჭიროება ბუნებრივი გაზისა და წყლის განაწილების ლიცენზიის მქონე პირებისაგან (რეგულირებადი საწარმოებისგან, რომლებიც ემსახურებიან ფიზიკურ პირებს, შემდგომში - „ლიცენზიანტი“)  საჭირო ინფორმაციის სისტემატურად მიღება, მხარეებს შორის შესაბამის მონაცემებზე წვდომის ხელშეკრულების/მემორანდუმის გაფორმების გზით.
გთხოვთ, კომპეტენციის ფარგლებში, მოგვაწოდოთ თქვენი მოსაზრება სააგენტოსათვის კანონმდებლობით დაკისრებული ზემოაღნიშნული უფლება-მოვალეობების განხორციელებისა და „ლიცენზიანტებისაგან“ საჭირო ინფორმაციის კოორდინირებულად მიღების მეთოდებსა და საშუალებებზე, აგრეთვე, იმ „ლიცენზიანტების“ ჩამონათვალი, რომლებიც ემსახურებიან ფიზიკურ პირებს.
წინასწარ გიხდით მადლობას თანამშრომლობისთვის.

